
			... vivía baixo o constante terror de que o monstro que creara cometese unha nova maldade.

			MARY SHELLEY

		

	
		
			Personaxes

			(por orde de aparición)

			NENA

			NENO

			MONSTRO GRANDE (feminino)

			MONSTRO PEQUENO (masculino)

			PAI

			XENTE

			Tempo

			No lusco e fusco dunha tarde de outono, que é como dicir entre o día e a noite, entre o verán e o inverno, a calquera hora, a ningunha hora en concreto.

			Espazo

			Un bosque ou, máis ben, a sombra dun bosque, a carón das ruínas dunhas casas de ladrillos. Casas que deberon de ser humildes, tanto que a ninguén lle preocupaban nin cando estaban enteiras.

			Un lugar perigoso, onde vive a xente que non ten outra opción, preto dos monstros.

Escena 1

			NENA, NENO

			NENA: Eu son Nena.

			NENO: Eu son Neno.

			NENA: Estaba perdida.

			NENO: Estaba perdido.

			NENA: Saímos a xogar ao bosque.

			NENO: Pero atopámonos con que xa non existe.

			NENA: Ardeu.

			NENO: Así non hai quen se esconda.

			NENA: Por iso comezamos a correr.

			NENO: E a saltar por riba das madeiras queimadas.

			Corren. Saltan.

			NENO: Cando saltas, éntrache gana de rir.

			NENA: Ti ris moi gracioso.

			NENO: Ti tamén.

			Rin.

			NENA: Corremos ata que se fixo de noite.

			NENO: Daquela decatámonos.

			NENA: Estaba perdida.

			NENO: Estaba perdido.

			NENA: E cada vez soaban máis preto os pasos dos monstros.

			Soan os pasos dos monstros. NENO e NENA asústanse e corren cada un nunha dirección.

Escena 2

			MENO GRANDE, MENO PEQUENO

			MONSTRO GRANDE: Somos os monstros.

			MONSTRO PEQUENO: Ela é máis grande, pero non importa.

			MONSTRO GRANDE: Todos os monstros somos igual de terribles.

			MONSTRO PEQUENO: Ademais, os monstros grandes vense enseguida.

			MONSTRO GRANDE: Os monstros pequenos poden non verse, aínda que estean aí.

			MONSTRO PEQUENO: E sempre estamos aí.

			MONSTRO GRANDE: Non temos nome.

			MONSTRO PEQUENO: Non temos casa.

			MONSTRO GRANDE: Non temos nada.

			MONSTRO PEQUENO: Por iso somos tan poderosos.

			Rin.

			MONSTRO GRANDE: Es gracioso cando ris.

			MONSTRO PEQUENO: Ti tamén.

			Rin de novo.

			MONSTRO GRANDE: Á xente non lle parecemos graciosos.

			MONSTRO PEQUENO: A min a xente tampouco me parece graciosa.

			MONSTRO GRANDE: A xente é parva.

			MONSTRO PEQUENO: A xente foxe de nós.

			MONSTRO GRANDE: A xente chámanos feos, crueis, carnívoros.

			MONSTRO PEQUENO: Eu véxome guapo no espello da auga.

			MONSTRO GRANDE: Eu non son cruel, só un pouco bruta.

			MONSTRO PEQUENO: Comer, comemos de todo.

			MONSTRO GRANDE: Porco.

			MONSTRO PEQUENO: Un pouco.

			MONSTRO GRANDE: Non, moito.

			MONSTRO PEQUENO: Si, sonche moi porco.

			MONSTRO GRANDE: E a min que me dis?

			MONSTRO PEQUENO: Chamáchesme porco.

			MONSTRO GRANDE: Non.

			MONSTRO PEQUENO: Si.

			MONSTRO GRANDE: Non quería. Falaches de comer e entroume gana de comer. E nós comemos porco.

			MONSTRO PEQUENO: Comemos de todo.

			MONSTRO GRANDE: Encántame o porco.

			MONSTRO PEQUENO: Estás dando mala imaxe.

			MONSTRO GRANDE: Por comer porco?

			MONSTRO PEQUENO: Por comer carne.

			MONSTRO GRANDE: Se comese cenorias, daría mellor imaxe?

			MONSTRO PEQUENO: Os coellos teñen mellor imaxe ca nós.

			MONSTRO GRANDE: Os gatos tamén teñen mellor imaxe ca nós e comen ratos.

